
PRUOJEKTS

Bėndrėnė žemaiťiu kalbuos rašība

Kuožna tauta a kètuokė etnėnė gropė keravuo sava kalba. Žemaitē tǡp pat sokrota, ka anū
gimta kalba poikiausē vėskam tink,  sokūrė rašības  taisīklės,  raša,  lēd kningas  ė  mėslėn kāp anō
pardůtė sava vākams. Ka žènuotė, kō žemaitē nuor tòrietė pu daug metu, rēktom pradietė jau šėndën
planůtė ė dėrbtė krīptingā. Tòdie šėtamė darbė būs nagrèniejams bėndrėnės rašības pruojekts.

Praďiuo  rēks  pasiaiškintė  kuokės  gal  būtė  kalbuos  keravuojėma  strategėjės,  katruos
apibriežtom  kalbuos  muodeli  ė  karto  rašība  anā.  Paprasťiausē  būtom  soriedītė  vagol  ertė1,  kor
žemaiťiu kalbuos rašībā būs nauduojama.

• žarguons: boitėnė ruoda, sms, rašau tǡp kap šneko, rašau sav ė draugams. Tuoks kalbènis
taislios2 šarpē kint, ana nie keravuojama nu oficēliūju kalbū ė parjem vės daugiau pastaruosės
īpatībiu. Rašība nie sostīgůta ė nȧvënuoda. Svarbiausē, ka adresats soprastom kas ī parašīta
tam kartů.

• tarmie:  prisilaikuoma tarmies  riedas3,  katra  aprašīta  kalbèninku,  rašau tǡp kap  šnek mona
aplinkuo, rašau sav ė sava rajuonů. Jė kalba sosidietom tik ėš vënuos tarmies, ta šėts muodelis
poikiausē tėktom bėndrėnē kalbā, bet žemaiťiu kalba tor dvė gīvas stombės tarmės, katruos
dalėnas i dā mažesnės puotarmės ė šnektelės.

• soriedītas tarmės: nauduojamas bėndras rašības taisīklės, katruos aprašītas kalbèninku, rašau
sav ė sava rajuonů, rašība paviedi4 so kètū tarmiū, tink vëšīms leidėnems vëna autuorė arba
kor kalbuos varėjavėms nie tuoks glaunos.5

1 lt. erdvė
2 lt. sistema
3 lt. tvarkos
4 lt. panaši
5 Šėts muodelis ī dabā nauduojams šėndënènie rašībuo, katrō soriedė 1991 m. J.Pabriežas kningèkie „Žemaičių rašybos 

patarimai“. 1998 metās karto so A.Gėrdenio ėšleida truopnésnè kninga „Žemaičių rašyba“, vuo 2017 dėdelė kninga 
„Žemaičių kalba ir rašyba“. Vz.: Žemaičių kalba ir rašyba, J.Pabrėža, Šiauliai, 2017.



• kalba: nauduojamas rašības taisīklės, katruos apjung tarmènius skèrtòmus arba kėtǡp parenk
nuormèni  varijanta,  tink  vëšīms  bèndrīms  leidėnems,  tinkams  muokintës  kètuos  (ė  sava)
tarmies a kalbuos žmuonīms, pargoldītė vairės kompioterėnės pruogramas.

Vagol pasirinkta keravuojėma muodeli  aiškie ė strategėjė.  Mūsa darbelie  parinkts  kalbuos
muodelis, katruos rašība tòrietom rėmtës sovënuodėnėmo koront bėndrėnė rašība arba kalba, kas jau
prigol nu princèpu kāp tas tor būtė padarīta.

Kam rēk bėndrėnės rašības/kalbuos?

Šėndënènis žemaiťiu rašts ī sòriedīts ont vèsū žemaiťiu tarmiū keravuojėma. Kuožnos tor rašītė
sava  tarmie,  tòdie  nȧmuokontīms sava  tarmies  ėšmuoktė  nie  lėngvē.  Parėngtè  rašības  pagrindā  ī
pamūrenka kāp taisėklingā rašītė sava tarmie ė důd vënuodoma so kètuom. Tas vėsks ī poikē, kuol
nuor užrašītė tik paskėrus autuoriu darbus, ale kalba nie tik vënuos asabas6 rēkals.

Mūsa ateitės – vākā. Jė jaunas akis nȧmatīs tvarkuos – būs rašliavas7 varėjavėms, anīms būs
sunkē muokītës žemaitėškas rašības ė būs pasirinkts lėngvésnis kels – nauduos lietòviu bėndrėnė. Gal
apgaudėnietė savėm, ka rajuona, net miesta, līgie vèsè šnek vënuodā ė ta tvarka īr, bet žmuonis dabā
pavažiůnontis īr ė, pvz., Telšiūs muokuos vākā ėš Pavondenės. Karto rēk patiemītė, ka žemaitėšks
žuodis tor būtė vėsor, ka vèsè anō skaitītom ė tǡp dėdintom anuos prestėža kāp pėlnavertė prīmuonė.

Veizont  i  žemaiťiu  kalbuos  ėšlėkėma,  rēk  žėnuotė  kas  dedas  vėsam svietė.  Informacėnės
teknuoluogėjės dabā užjem mūsa gīvenėmė vės daugiau vëtas. Šnekont aple kompioterius, ta seniau
atruodė, ka gana pateiktė nauduotojů aplinka anuo kalbuo, vuo tas rēkalava daug žmuoniū, ka vėskō
spietė ėšverstė (vënuoduo rašībuo). Jė dabā ētomiem tů kelio, ta vėsor tòrietom atsirastė bėnt jau 6
aplinkas žemaiťiu tarmiem. Tëk nie žmuoniū, katrë jimtomës tuokė darba, vuo jė ėr jimtomës, ta rasȧs
nūskriaustas tarmės, katruos būs pėlnā nȧatstuovautas. Jė būtom vënuoda rašība, ta bėnt jau galietom
žemaitē karto sosiestė pri vënuos aplinkuos ėr anō dailintė. 

Naujės  teknuoluogėjės  důd  nȧ  vën  galėmībės,  vuo  sīkio  ė  rēkalavèmus  kalbā.  Dabartėnės
kalbas īr skaitmenėzůnamas, ka rašliava kètuom kalbuom būtom paprastā pargoldamè i gimta ruoda.
Paprastè duokomėntā ateitie galies būtė pateiktė gimtuojuo pasinauduojos alektruonėnēs vertiejēs.
 Tuos kalbas,  katruos tòries  tuokės galėmībės  ėr  ėšlėks.  Žemaiťiu kalba šėtuo vëtuo stėprē
atsilëkt. Net nȧ ka atsilëkt, vuo ēt i šuona. Karto dā rēk patiemītė, ka nuoront iteisintė žemaiťiu kalba,
rēk  tòrietė  pėlnavertė  kalba,  nes  pri  oficēliuos  kalbuos  ēt  ėr  oficēlè  raštā,  katrūs  varėjavėma
nȧbtòrietom lėktė. Net ė rēkalaunont oficēliū žėnklū ont miestu a suodu robežė parašītu žemaitėškā
būtom biedū, pvz., kāp rēktom Lůkės pavadėnėma iteisintė?
6 lt. asmens
7 lt. raštija, tekstai



Kas lauk kalbuos, jė vèsè rašīs skėrtingā:
• nȧgalies rašītė žemaitėškā juokė vaduovielė vèsīms a pateiktė kètuokė materèjuola ėš autuoriu

kuolektīva.  Gal  prisibaustė  ėšlēstė  6  vaduovielius  skėrtinguom  tarmiem,  ale  rēks  daug
žmuoniū.

• nȧgalies rašītė oficēliū raštu
• nȧgalies kortė alektruonėnė vertiejė (pvz., google translate)
• nȧgalies tòrietė rašības taisītuojė (en. Spellchecker)
• nȧgalies pargoldītė pruogramu aplinkū žemaitėškā

So bėndrėnė rašība tuos vėsas pruoblemas ėšsprėndamas. Sīkio parēt ė krėtėka:
• jė ė būs tik bėndrėnė rašība, ta so čieso tas kors bėndrėnė kalba
• nȧužfėksůtè tarmiū ėšskėrtėnomā būs kosėnamè8 ninktė

Veizont ėš istuorėjės posės, ta kuol kalba nȧbūs fėksůta, tuol vīks anuos kėtėms. Žemaiťiu
kalba tik arties pri lëtoviu. Kòdie rašība fuonetėnė bluoga šėndënā? Jimkȧm, ka ė smolkės tarmelės,
katruos kāp ė keravuojamas so tuokio atskėro rašīmo, ale nesont šmuota rašliavuos anuo nie ana
augėnama, nie fėksůnama ė praded niveliůtës. Gerā, jė dā so kėta tarmė žemaitėška, ale tonkiau būs,
ka paprasťiau pasijimtė „standartėnė“ kalba, katruo nȧbie juokiū klausèmū ė tësiuog žėnā kāp rašītė (a
pasakītė) taisėklingā. Laikontës princėpa, ka rašā tǡp kap šneki, ta naujuovės nie juokės kliaudas,
nes... tǡp šnek dabā.

Nuoront, ka kalbènis taislios ėšlėktom, rēk anō pateiktė tǡp, ka būtom galèmībė patėkrintė a
teisingā užrašīts (arba pasakīts) vëns a kėts žuodélis. Paprasťiausis sakènélis žemaitėškā, dailē užrašīts
konkreťiuo tarmie jau kor luobīna, ėš katruo gal darītė žuodīnus a rašītė kalbrieda muokėnėmůsi. Tik
kō dėrbtė, ka Žemaiťiūs ī bėnt jau 6 stòmbésnės tarmės ė tektom anas vėsas atskėrā aprašènietė. Jė
žemaiťiu ī kuoks posė mėlėjuona, ta padalėnos ėš šešiū - audėtuorėjė, katrā tas tòrietom rūpietė, tėrpst
smarkē. Lëkt vëns kels - apjungtė.

Kāp apjungtė? Jė žemaitē nȧbūtom tuokë užsispīrė ̄ė nȧgintom aklā sava kėtuonėška ėštarėma
(ka ė naujuovė sava kalbuo, katra arda žemaiťiu kalba), ta sotartòmiem. Rēktom šarpē ataktė, ka pu
vëna mȧs nugalůsma sava kalba.

Bėndrėnės rašības/kalbuos korėma princėpā

Koront bėndrėnė rašība/kalba tor būtė apmèslītė vèsè mėnosā, vuo jė ī galèmībės, ta stuoruotës
anū ėšvėngtė. Pradėnis pasirinkėms būtom patė muodelė:

8 lt. skatinami, gundomi



• bėndrėnē  kalbā  jimtė  vëna  „geriausė“  tarmė  ė  primestė  anō  vèsīms.  Tuokiam  muodeliů
nȧbrēkietom nieka naujė ėšradènietė, nes J.Pabriežas ėr  A.Gėrdenė darbā jau apraša vėsas
taisīklės. Bet karto tas naikintom kėtas tarmės.

• bėndrėnė  kalba  konstrůtė  ėš  „žemaitėškiausiu“  īpatībiu.  Sosiedė̄  kalbėninkā  atrinktom kas
labiausē kerevuojama ėš žemaiťiu tarmiū arba rėmtës kėtās pasirinkėma princėpās (lėngviausē
ėšmuokstamè,  arkaėškiausè,  unikaliausè  ė  kètè  paviedè  krėterėjē).  Tas  lēstom  ėšsauguotė
žemaitėškoma vagol pasirinktus krėterèjus.

• bėndrėnės  rašības,  vuo  nȧ  kalbuos  muodelis.  Pats  muodelis  remas  tik  rašība.  Vèsè  raša
vënuodā, ale tartė gal skėrtingā. Vënuodėnėmů pridedamè papėlduomè žėnklā. Tas muodelis
muokītës ī sodietingésnis, bet labiau keravuotom tarmės. Karto kompioteriūs tuokiuo rašībuo
tekstā galietom būtė liůsā vartaliuojamè i artėmésni tarėma.

Šėtamė darbelie nagrėniejams paskòtènis bėndrėnės rašības  muodelis. Konstravėma princėpā
dieliuotůs sekontē:

• bėndrėnė rašība tor priglaustė ků daugiau žemaiťiu tarmiū. 
• bėndrėnė rašība tor būtė parėmta nȧ ont nuormėnėma, ale ont vënuoda žėnkla skėrtingīms

zvuonams užrašītė
• esont galėmībē užrašīts teksts tor būtė lėngvē sovartaliuojams i pasirinkta tarmė
• žėnklā tor būtė lėngvē priēnami tëk kompioterie (sprėndėms atskėra žemaitėška klavētūra), tëk

telepuonė.  Če tik  teknènis  klausėms,  katras so čieso gal būtė  ėšsprės̄ts,  jė ruodbalsės būs
majedniesnės.

Tolerancėjė senājē rašībā

Šėndënė  žemaiťiu  rašība  jau  tor  pakonkamā gėlės  tradėcėjės  ė  bèkuoks  omarnos9 keitėms
atneštom painiavas. Bet čiesos dā gers, nes nie dā platē muokama muokīkluos. Tam tarpsniů lėg
pripratėma gal taikītė J.A.Pabriežas XIX omžė praďiuo siūlīta princėpa, ka masės gal nauduotė īprasta
rašība, katra nie tuokė reiklė taisīkliems, vuo rimtūs dalīkūs laikītës vënuodas rašības.

Naujuos  rašības  pradė  galietom důtė  muokīklas,  informacėnės  teknuoluogėjės,  redaktuorē.
Vuo jau kumet akis apsipras, ta pradietė taikītė vėsor. Këk tas tòrietom užtroktė – rēktom truopnē
pamėslītė ė tas prigòlies nu situacėjės.

Dā rimts  argomėnts  tòrietė  paprastiesnė  rašība  masiems  ī  ta,  ka  svarbiau  īr,  ka  žmuonis
rašītom aplamā žemaitėškā, vuo šėndënėnės rašības taisīklės čīstā10 būtom itrauktas i bėndrėnė rašība. 

9 lt. staigus
10 lt. pilnai



Tarmiū pasirinkėms

Žemaiťiu  kalba  skėrstuoma  i  3  tarmės:
dounèninku,  dūnèninku  ė  donèninku.  Diel  paskotėnės
kėlst klausėms, a rēk anō keravuotė.

Pu  kara  senėj̄è  žmuonis  ėš  Klaipiedas  krašta
prapůlė  ėr  i  anū  vëtas  atsikielė  ėš  vèsuos  Lietòvuos.
Dèďiuojė prėčīna11 nȧkeravuotė ī  ėšlèkòsiu kalbonťiūju
nȧskaitlingoms. Ontros dalīks – savèmuonė. Donėninkā
savėm nȧlaika žemaitēs, vuo vadėn savėm šėšuonėškēs,
lietovninkās,  klaipiedėškēs.  Ëškont  bèndrū  fonetèniu
vardèkliu papėlduoms alemėnts důtom daugiau varga nē
būtom  nauduotuoju,  katrë  raškītom  tuo  bėndrėnėma
vaisius,  nes  tektom  ëškuotė  sprèndèniū  unikalīms
donèninku zvuonams, vuo të, katrë nauduotom, tòrietom
derintës pri žemaiťiu dounèninku ė dūnèninku īpatībiu – anas muokintës. Ėš kėtuos posės jė nȧveizont
i donèninku īpatībės, ta soderinta rašība tòrietom bėndrībės kažkëk so donėninkās vės tëk, ta galȧm
sakītė,  ka  rašība  ėš  dalës  tėktom ė  donėninkams,  bėnt  jau  tuos  vëtuos,  kor  nie  dėdlē  ėšsiskīros
fonetėka (tar ie, uo). 

Kėts klausėms diel dūnèninku raseinèškiu puotarmės. Nuors anë nie mažesni žemaitē, bet anū
kalba daug artėmiesnė lietòviu kalbuos vakarū aukštaitems. Lėkė ̄žemaitē paviedè daug daugiau vëns
i kėta. Ėš bieduos dā gal pritėmptė, ka šiaurėnē raseinėškē tor daugiau fonetèniu sotapèmu (tar ā, ē
galūnie, vëtuom platėn ė, o), bet kap ė donėninkams tektom daug īprastu ruodbalsiu skaitītė kėtǡp.

Pagrindènis bėndrėnėms būtom dounèninku tarposavie ė varnèškiu. Anūs daugiausē pavieďiū
ėštarėmu arba pakeistū garsū tūs paťiūs vëtūs nu baltu pruokalbės.

Rašības vënuodėnėms

Apibriežos katras tarmės keravuotė, pu-tam rēk ėšskėrtė fonetėnės gropės ė sotartė katruos
īpatībės tor atsispindietė raštė. Sava skėrtingomo žemaiťiu tarmės gal vënāp a kėtǡp gropůtës. Vënas
īpatībės  ī  plaťiau  paējosės,  vuo  kėtas  glaudas  irinkē12 vënuos  a  dvėjū  suodu.  Šėtam  darbelie
rėmsamuos plaťiau nauduojamās ėštarėmās.

11 lt. priežastis
12 lt. aplink



Bėndrè  skėrstomā  nu  lietòviu  kalbuos  če  nȧnagrėniejamè,  nes  žemaiťiu  kalbuos  rašības
taisīklies jau tas ī aprašīta ė rēk anuom vaduovautës.

Karto  siūluoms  šiuoks  tuoks  nuormėnėms  arba  atsisakīms/parinkėms  vagal  sekonťius
krėterèjus:

• retā nauduojama. Īpatībė tie nauduojama vënuo kėtuo vëtuo, tòdie diel mažesnė varėjavėma
atsisakīta.

• lietovėzmos.  Īpatībė  atējos  daugiau  diel  lietòviu  kalbuos  ītakas,  seniau  užrašīts  varijants,
katras bèndrésnis so kėtās žemaitēs – atsisakīta.

• unikaloms.  Īpatībė  labiau  prijimtėna,  nes  ana  skėras  nu  lietòviu  kalbuos,  kas  labiau
keravuotom žemaitėškoma.

• platē nauduojama. Esont labā skėrtingīms varijantams kartās atruoda, ka geriausē pasirinktė
vëna kažkuoki žemaitėška būda, nes tas nȧgal būtė užrašīts vëna ruodbalsė, pvz., vīr.g., vns.,
kilm.  peiliaus / peilė –  pasirėnkam peilė, nes ons plaťiau nauduojams, vuo ė ruodbalsė tuo
nȧužrašīsi. 

ėi / ī → ë, ou / ū → ů
Vëns ėš pagrindėniu skėrtòmu tarp dounèninku ė dūnèninku. Dounèninku pluotė gėrdas ėi, ou,

vuo dūnèninku – ī, ū. Siūlėjėms vënuodītė ruodbalsiem ë, ů (Ë, Ů).
Senuovie bova nauduojama ů gana platē, ë tik vëna kėta autuorė siūlīta.
Būtom rašuoma: dëna, pëns, lëpa, žëds, vëniůleka, důna, půds.
Pasitaika žuodéliu,  kor vėsi  tar  ī  /  i: mīls,  žīmmėlžie,  prīšās, pri,  arba ū / u /  o: Jūzaps,

kamūlīs, kumet, vėsumet/visumet → vèsumet, vuobuls/vuobols → vuobols, laukūs. Tas tǡp ė būtom
rašuoma. 

ė / i → ė, o / u → o
Daugis žemaiťiu platėn senūsius i, u, tik pëtrīťiu pòsie palëktamè siauresnė, nuors kalbèninku

ausės ėšskėr anus kap bėški platesnius: Žemaitėjė/Žemaitiji, sopo/supu, kormė/kurmi. Siūlėjėms vėsor
rašītė platē ė, o. 

t / č → ť, d / dž → ď
Afrėkatu skėrtomā. Pajūrė žemaitē vėsor tor  t, d, kėtor prīš užpakalènius balsius tor  č, dž.

Siūlėjėms vënuodītė ruodbalsiem ť, ď (Ť, Ď).
Būtom rašuoma: medē, medēs, bet meďiu, meďius; svetē, svetēs, bet sveťiū, svetius. Tǡp pat

gal rašītė tariamuosės nūsakas I as.: būťiuo, galieťiuo.
Ī rītū pòsie sakuoma vns., kilm.:  svečė, medžė, ė tas spartē plint i vakarū posė. Tas atruoda

kāp lietovėzma ītaka ė tor būtė stabduoma, tòdie rēk rašītė svetė, medė.



en / ėn / in / ėi / ė ̄→ ė,̄ an / on / un / ou / ō → ō 
Šaknėnē nuosėnē ą, ę žemaiťiūs ėšvėrtė ̄i vairius dvėgarsius: en, ėn, in, ėi  ė an, on, un, ou arba

ė,̄ ō.
Ka esamas ruodbalsės tie ė,̄ ō mažā nauduojamas ė tas tik atskèrūs tarmies, ė vëtuo tū paťiū ą,

ę, ta tėktom tas patės ruodbalsės ė nauduotė vėsor. Sosikėrtėms būtom, kor ė,̄ ō nauduojamas kètūs
vëtūs.

Būtom rašuoma: ōžůls, žōsės, tō, kō, skės̄tė, grėž̄tė.

na-, ba-, ta- / ne-, be- te- → nȧ-, bȧ-, tȧ-, tāp / tēp → tǡp
Gana platē nauduojams paplatėnėms prīšdieliu na-,  ba-,  ta-  ė prīveiksmie  tāp.  Kėtor vėsor

ėšlaikuoma so e/ē.  Siūlėjėms vënuodītė ruodbalsiem ȧ, ǡ (Ȧ, Ǡ). Kėts varijants būtom à, à̄ (īpatingā,
jė derintė pri tuoliau aprašuomom è, ò).

Būtom rašuoma: nȧtoro, bȧrēk, tȧbie, tǡp, kėtǡp.
Dā varėjůn veiksmažuoďiu pabongas:  skaitīkėm / skaitīkem / skaitīkam, skaitīkėt / skaitīket /

skaitīkat, ta vėsor gal panauduotė  ȧ  ė būtom: skaitīkȧm, skaitīkȧt.  Gal būtė daugiau vëtu, kor šėts
sovënuodėnėms tėktom. 

ė / i → è, o / u → ò
Kertènis skėrtoms tarp kretingèškiu ė telšèškiu ī nȧvënuods elgėmasis so  ė, o. Kretingėškē

anus vėsor ėšlaika, vuo telšėškē tor regresėnė asėmėliacėjė, t.ī tuokë prīš skëmenis so i, e, ie, uo, ū
sosiaurie ė palëkt i, u. Siūlėjėms vënuodītė ruodbalsiem è, ò (È, Ò).
 Būtom rašuoma: plèkis/plėkē, sòskis/soskē.

Nȧapsisprės̄ta  diel  prīlinksniu  ė  prīšdieliu  (ėš,  so,  už):  so plèkiu  (dgs.,  kilm.),  sotòrietė,
sositòrietė, atruoda, ka tòrietom ė tėn sosiaurietė: sò plèkiu, sòtòrietė, sòsètòrietė.

Dā būdvarďiu vīr.g., dgs., vard. graži/gražė atruoda ėrgė tòrietom bėngtës è: gražè.
Rast tòrietom vns., muot. g., inag. Bėngtës -ò: kningò, kalbò. 
Dvėgarsē ėrgė vagol tō patė regola kaitaliuotomës:  bèndrènis/bėndrėnė, pòntis/pontė.  Bet če

tas reťiau nauduojama, tòdie palëktam vielesnē ruodā.
Ī tuoks pats sosiauriejėms ont senūju ą, ę: žūnsis/žonsē ė ruoduos galietom rašītė žò̄sis/žōsē.

Bet  ė  če  atruoda,  ka  tas  dā  reťiau  nauduojama,  tòdie  palëktam vielesnē  ruodā  ė  šėtam darbelie
nȧprijimts īr.

e / ie → é
Panašė regresėjė ī e →ie: sienis/senis ė senė/seniaus, upielis/opelis ė opelė/opeliaus. Siūlėjėms

vënuodītė ruodbalsiem é (É).  
Būtom rašuoma: sénis/senė, òpélis/opelė.



-ū / -ūm / -ūn → ?
Daugėskaitas kėlmėninks dėdeliam pluotė tonkē bėngas par nuosė. Būtom galėma mėslītė aple

kuokė û (tǡp Daukonts žīmiejė), bet atruoda, ka galietom apsiētė so -ū. 

-om / -um / -u / -o / -ou / -ū → ?
Tariamuosės  nūsakas  III  as.  pabonga labā vairė.  Šėtam tekstė  nauduota -om. Atruoda,  ka

galietom būtė padėngta so -ō  ėrgė, bet palëktam vielesnē ruodā.

l / l' → ?, r / r' → ?
Pëtrīťiu  posie io kamiena  veiksmažuodē  nie  parējė̄  i o kamiena: mīlio/mīlo,  mīl'/mīl,

torio/toro, tor'/tor. Atruoda galietom nauduotė kuokės ļ, ŗ  ė tòrietė: mīļo, mīļ, toŗo, toŗ. Bet ka tas kāp
ė lietòviu kalbuo, vuo këtésnis labiau unikalė žemaitėška īpatībė, ta pasirinkta vėsor l, r.

n / j → ?
Veiksmažuoďiūs pasitaika nȧvënuodomu so j ėšlaikīmo: mėslėjo/mėslėno, vairoujo/vairouno,

svajuojo/svajouno. Šėtam darbelie palėkta so n, bet gėliau nȧgaliejė panagrènietė diel žèniū trūkoma,
ont këk tas ī platē paplėtė.̄ Galietom būtė ŋ, ñ, j.̄

v / - → ?, j / - → ?
Pridiejėms  arba  numetėms  j,  v  žuodė  praďiuo:  jimtė/imtė,  vondou/ondou.  Nie  apibriežta

īpatībė arba žèniū trūkoms, bet atruoda, ka tas nie sėstemėškā ė tòdie palëktam nuormėnėmů.

a / o → o
Sunkē  ėštaramūs  žuoďiūs  žemaitē  iterp  a  arba  o:  miešlos/miešlas,  pasos/pasas,

gozos/guzos/guzas. Diel unikaloma pasilëktam pri o, nuors atruoda galietom tuo vëtuo būtė ė ò.

Nuormėnėms

Bȧ somėnavuotu fonetèniu bėndrėnėma taisīkliu lëkt šmuots ėšsėskīrėmu, katrus ruodbalsiem
nȧpadėngsi. Anuos vėsas daugmaž dèskòtůtėnas īr. Kelè patiemījėmā:

Prīlinksniu nuorma: 
• ėš – ėš mėška, ėš nòmū (jė sotars prijimtė regresėnė asėmėliacėjė: èš nòmū)
• i – i mėška, i tuora
• nu – nu mėška, nu monės



• pri – pri sënas (pri sënā?), pri monės (pri monėm?) 
• pu – pu luova (pu luovā?), pu stalo (pu stalů?)
• so – so vākās, so tuorò (jė sotars prijimtė regresėnė asėmėliacėjė: sò tuorò)
• už – už mėška, už tuoras (jė sotars prijimtė regresėnė asėmėliacėjė: ož mėška, òž tuoras) 

Prīšdieliu nuorma:
• ėš – ėšētė, ėšbiegtė (jė sotars prijimtė regresėnė asėmėliacėjė: èšbiegtė)
• i – iētė, ibiegtė
• nu – nuētė, nubiegtė 
• pri – priētė, pribiegtė
• so – soētė, sobiegtė (jė sotars prijimtė regresėnė asėmėliacėjė: sòbiegtė)
• už – užētė, užbiegtė (jė sotars prijimtė regresėnė asėmėliacėjė: ožētė, òžbiegtė)

 ė / ėr
Jungtoks prīš prībalsė rašuos ė, vuo prīš balsė ėr: tievs ė vāks, lëpa ėr ōžůls.

ī / īr, bie / bier, tie / tier, nie / nier
Veiksmažuodis vėdorė sakėnė rašuos: ī, bie, tie, nie: ons ī gers, nȧbie ōžůlū, vuo galė īr, bier,

tier, nier: anë gerè īr, anū nier.

-ė / -iaus
Vns., kilm. bėngas -ė: peilė, žemaitė.

-ėms / -īms
Dgs., naud. Bėngas -īms: žmuonīms, gerīms

-si- / -sė-
Songrōžos  dalelėkė  rašītė  vėsor  -si-:  pasijimtė,  sositėktė.  Bet  jė  sotars  prijimtė  regresėnė

asėmėliacėjė, tumet -sė-/-sè-: pasèjimtė, sosėtėktė.

Žuodīna parinkėma strategėjė

Žuodīns labiausē kintontis šmuots. Če lauk dėdelis darbs nusprės̄tė katrō pasirinktė, kumet tam
paťiam  žuoďiů  skėrtinguos  tarmies,  net  skėrtinguos  suoduos,  tor  vės  kètus.  Bet  gal  apsibriežtė



strategėjė kāp rēk parinktė žuoďius. Dā rēktom prijimtė, ka latvėzmā nie laikuomè tėkrāsēs skuolėnēs
ė rēk vėngtė lietovėšku žuoďiu. Sodieliuotė paeiliů vagol pėrmoma.

• Kèlmies žemaitėšks, vënintélis
• Skėrontis gelūnē: rinktës vagol plaťiausē nauduojama, jė nȧėšēt, tumet šiaurės vakarū 
• Esont kelīms žemaitėškas kèlmies žuodems pasirinktė plaťiausē nauduojama, jė nȧėšēt, tumet

šiaurės vakarū
• Arkaėzmos, bet kèlmies žemaitėškas
• Jė užrašīts naujadars senuovèniūs žemaitèškūs tekstūs – pabondītė prijimtė.
• Skuolènīs, jė nauduojams vèsū žemaiťiu: viedros, dūšė
• Esont kelīms skuolėniams, tumet pasirinktė plaťiausē nauduojama, jė nȧėšēt, tumet nȧsirinktė

tuo, katras daugiau nauduojams kap skuolènīs lietòviu kalbuo.
• Jė žuodis lietovėzmos, bet ī vedėnīs ėš kėta žuodė, katras tor žemaitėškas kèlmies (arba jau

prijimta) žuodi – pabondītė dėrbtës naujadara.
• Skuolintës lietovėzma.  

Kāp muokintës?

Sosidarios bėndra vaizda kāp gal atruodītė rašība vagol šėta pruojektoka, rēktom isivaizdůtė ė
tuokiuos rašības muokènèmuosi.

Vīresnīms:
• Praďiuo tòrietom būtė ėšdiestīta skėrtingu tarmiū īpatībės.
• Pristatītė do rašības muodelio: dabartènis paprasts ė bèndruosės rašības.
• Apmuokītė dabartėnė paprasta.
• Praētė tarmiū skèrtòmus ė paruodītė kāp vënuodintė.
• Nuormėnėms

Jaunesnīms:
Tësiuog palē tuos vëtas fonetėka ruodītė kuokė ruodbalsė atėtink.  Atrastė taislio vagol kō

būtom lėngviau atskėrtė kaikatras īpatībės tīms, katrims nie garsėnė kaitaliuojėma arba tas vënuods so
kėtās garsās, pvz., kretingėškiů nuspietė kumet tor būtė è, ò, ť, ď, dūnėninků kumet ë, ů.

Līgėnėma  so  lietòviu  kalbò  rēktom  vėngtė,  tonkē  gal  keistė  lietòviu  kalba  i  rītū  baltu
pruokalbė, bet jė muokėniů nu tuo lėngviau – nȧsibaidītė.



Pabongā

Šėtam mažam darbelie  bova  pristatīts  vëns  ėš  galėmū  žemaiťiu  bėndrėnės  rašības/kalbuos
pruojektu.  Ka  tuokiū  pruojektu  dā  nie  daug  (gal  līgintė  so  XIX  omžė  kalbrieduom  a  kėtās
pasvarstėmās diel rašības), ta če gal būtė daug kliaudu a nukrīpèmu i šuona, bet žingsnis tor būtė
žėngts.

Labiausē vèlůs, ka aklā nȧatmesȧt kāp ė nȧprijimsȧt,  bet parskaitė ̄ siūlīsȧt pataisīmus arba
prijimsȧt i sava raštus pasibondītė ė tumet sogrīšȧt so patiemījėmās.

Vėsos šėts pruojekts gal būtė  sopaprastints, tik vëtuo siūlėjamu naujū ruodbalsiu pasirinktė
vëna ėš jau rašuomū varijantu ė tòriesȧt dailė žemaiťiu bėndrėnė kalba, bet tas jau  sėlpnins  kėtas
nȧpasirinktas tarmiū īpatībės, kuo šėtů pruojekto nuorȧs ėšvėngtė.


